
FISKIMÁLARÁÐIÐ


FISKIMÁLARÁÐIÐ

	Løgtingið
	28. januar 2009
Mál.: 200600899 / 29
(at tilskila í svari)

Viðgjørt: RG/KM


Løgtingsmál nr.    /2008: Uppskot til løgtingslóg um broyting í løgtingslóg um eldsbruna o.a.

Uppskot

til

løgtingslóg um broyting í løgtingslóg um eldsbruna o.a.

§ 1

Í løgtingslóg nr. 78 frá 12. juni 1986 um eldsbruna o.a., sum broytt við løgtingslóg nr. 106 frá 12. desember 2006, verða gjørdar hesar broytingar:

	1) 
	Í § 1, stk. 1, nr. 4 verður orðið “hjá” strikað, í staðin verður sett “og tilkallingarætlan eftir”.


	2)
	Í § 1, stk. 3, § 2, stk. 3, § 13, stk. 2, § 23, stk. 1 og § 24, stk. 1 verður “Landsstýrið” broytt til “Landsstýris-maðurin”.



	3)
	Í § 1 verður stk. 4 strikað.



	4)
	Í § 2, stk. 1 verður “løgd undir ein landsstovn eftir landsstýrisins avgerð” strikað, í staðin verður sett “skipað eftir avgerð landsstýrismansins”.



	5)
	Í § 2, stk. 2 verður “landsstýrið” broytt til “landsstýrismannin”.



	6)
	Í § 3, stk. 1 verður aftaná “bygging” sett “, vanligum virksemi”.



	7)
	Í § 3 verður aftaná stk. 3, sum nýtt stykki sett:

“Stk. 4. Brunaumsjón landsins kann áseta reglur um minstuútgerð og manning hjá sløkkiliðunum.”



	8)
	Í § 3 verður sum stykki 5 sett: 

“Stk. 5. Brunaumsjón landsins kann krevja, at serlig útgerð verður útvegað og ásetur støðið fyri sløkki- og onnur tilbúgvingarlig atlit fyri m.a. flogvallir, oljuvirksemi og vandamikið virksemi, har standast kann fólkavandi, eldsbruni ella dálking o.a.”



	9)
	Í § 4, stk. 2 verður “Landsstýrið” broytt til “Brunaumsjón landsins”. 



	10)
	§ 4, stk. 4 verður orðað soleiðis:

“Stk. 4. Í brunanevndini sita borgar-stjórin, 2 kommunustýrislimir, bruna-umsjónarmaður og 1 limur, sum fútin tilnevnir. Borgarstjórin er formaður.”



	11)
	Í § 4 verður aftaná stk. 4, sum nýtt stykki sett:

“Stk. 5. Kommunur, sum eru felags um eitt sløkkilið, kunnu avtala at hava felags brunanevnd við 3 kommunalum limum, ella við einum eykalimi har tveir limir umboða hvørja kommunu sær. Kommunurnar avgera sjálvar, hvør borgarstjóri er formaður.”



	12)
	§ 5, stk. 1, litra e) verður orðað soleiðis:

“e) fráboðanar- og tilkallingarhátti eftir sløkkiliðnum og”.



	13)
	Í § 5, stk. 1 verður sum litra f) sett:

“f) minstuuppmøtingartíð hjá sløkki-liðum.”



	14)
	Í § 5 verður sum stk. 5 sett:

“Stk. 5. Brunaumsjón landsins hevur eftirlit við, at setningurin í brunasamtyktum verður hildin.”



	15)
	Í § 7 verður aftaná “reglur um“ sett “samsýning og”.


	16)
	§ 8 verður orðað soleiðis:

“§ 8. Landsstýrismaðurin kann áseta reglur um útbúgving av starvsfólkunum í sløkkiliðnum. Kommunan luttekur í útreiðslunum til útbúgving av sløkkiliðnum.”



	17)
	Í § 10, stk. 1 verður aftaná “kranum” sett “seta dygdarkrøv til sløkkiútgerð”.



	18)
	Í § 10 verður sum stk. 2 sett:

“Stk. 2. Brunaumsjón landsins kann seta minstukrøv til manningarútgerð og verjubúnar o.t.”.



	19)
	Í § 12, stk. 1, 1. pkt. verður orðið “skipan” broytt til “tilkallingarætlan”.



	20)
	Í § 12 verður stk. 2 strikað.



	21)
	Í § 15, stk. 2 verður “brunastaðnum” broytt til “innara skaðastaðnum”.



	22)
	Í § 15, stk. 3 verður “Hann, ið ræðið hevur á brunastaðnum” strikað, í staðin verður sett “Brunaumsjónarmaðurin”.



	23)
	Í § 18, stk. 3, 2. pkt. verður “landsstýrinum” broytt til “landsstýris-manninum”.



	24)
	§ 21 verður orðað soleiðis:

“§ 21. Til at seta á stovn virki ella til at virka á støðum, har ið verða goymd, framleidd, viðgjørd, handfarin ella nýtt spreingifimir, eldkvæmir ella eldførir løgir, luftevni ella onnur vandaevni, krevst loyvi frá Brunaumsjón landsins. Sama er, tá ið tað snýr seg um umbyggingar, umvælingar, økingar, niðurtøku, ella broytingar í rakstrinum.
Stk. 2. Brunaumsjón landsins kann gera vandaflokkingar og serfyriskipanir, ið krevja, at slíkar avgerðir verða settar í verk viðvíkjandi staðseting, rakstri, flutningi, eftirliti, innrætting og nýtslu av goymslum og virkjum, sum hildið verður neyðugt til tess at minka um vandan fyri eldsbruna ella spreinging, ella til at tryggja góðar møguleikar fyri sløkkiarbeiði og bjarging av manna-lívum, um eldur er í, ella um óhapp stendst av vandamiklum evnum. Í hesum sambandi kann umframt verða álagt virkinum at útvega sær ávaringar-, bruna- og bjargingarútgerð og fyribyrgingarútgerð, og at leggja vatnveiting til egna nýtslu.”



	25)
	§ 22 verður orðað soleiðis:

”§ 22. Brunaumsjón landsins kann áseta, at í ný- og verandi bygningum og mannverkum annars, har serligur trygdarligur vandi kann verða orsakað av eldi, ella har stór virði eru hótt av oyðing, skulu rakstrarlig og byggilig tiltøk verða gjørd til tess at minka um brunavandan, og til tryggingar av fullgóðum bjargingar- ella sløkki-møguleikum, um eldur kemur í. Slík áseting kann eisini verða sett fyri samkomuhús, sjónleikarhús, gistingar-hús, sjúkrahús, handilsdeplar, bygning-ar, ið verða nýttir til dagstovna-, undirvísingar-, framsýningar- ella skemtannarendamál og yvirhøvur mannverk, goymslur við eldførum tilfari ella størri virkir og høli, har fólk koma. 

Brunaumsjón landsins kann í hesum sambandi eisini vágagreina í nýtsluflokkingar, gera serfyriskipanir fyri uttan- og innandura tiltøk, áseta treytir um sundurskilingar og um fráleikar millum virksemi, um ávaringarskipan, sløkkiskipan, rakstrar-viðurskifti, at sløkkiútgerð verður útvegað, vatnveiting fingin í lag, at tryggja at út slepst, og at atkomuvegir verða gjørdir til akførini hjá sløkkiliðnum og støð til sløkki- og bjargingarútgerð. 

2. stk. Brunaumsjón landsins kann áseta, at tá ið samkomuhús, sjónleikarhús, gistingarhús o.t. verða nýtt, ella serligar framførslur eru innan- ella uttandura, skal brunavaktarhald vera, og hetta skal gjaldast av fyriskiparanum eftir taksti, sum kommunustýrið hevur ásett.”



	26)
	Í § 24, stk. 1, verður “brunaumsjónar-maðurin skal sýna bygningar, har sum eldstaður er” strikað. Í staðin verður sett “Brunaumsjón landsins skal sýna bygningar, mannverk, virki, o.a., sum koma undir § 22”.



	27)
	§ 24, stk. 2 verður orðað soleiðis: 

”Stk. 2. Brunaumsjón landsins skal regluliga sýna eldhættisligar bygningar, goymslur, virki, o.a., sum koma inn undir § 21.”



	28)
	§ 24, stk. 3 verður orðað soleiðis:   

”Stk. 3. Vísir sýningin, at okkurt kann valda serligan trygdarligan vanda, kann eftirlitsmaðurin forbjóða virkseminum, at bygningar ella partar av bygningi, hølum ella mannverki verða nýtt, til bøtt er um brekið, og sýningin vísir, at hetta er gjørt á fullgóðan hátt.”



	29)
	Í § 24, stk. 4, 1. pkt. verður eftir orðið ”verður” sett ”skrivliga”.



	30)
	§ 24, stk. 5 verður orðað soleiðis:
”Stk. 5. Tey sambært stk. 3 settu forboð og krøv skulu skjótast gjørligt skrivliga boðast eigaranum ella teimum, sum beinleiðis varða av nýtsluni.” 



	31)
	Í § 25 verður sum stykki 3 sett:

”Stk. 3. Brunaumsjón landsins kann seta dygdarkrøv til byggitilfar og at góðkenna sløkkiútgerð, sløkki- og ávaringarskipanir, og áseta reglur fyri útgerð, uppseting, viðlíkahaldi og fyri innleggjarar viðv. sløkki-, ávaringar-, eldforðingarskipanir, gassupphitingar-útbúnað o.t.”



	32)
	Aftaná § 25 verður sett:

“§ 25a. Landsstýrismaðurin kann áseta gjald fyri góðkenning, eftirlit, nýtslugrundaða  málsviðgerð og drúgv mál, sum koma undir §§ 21 og 22, ella mál, ið víkja frá galdandi byggiligu ásetingunum.”




§ 2

Henda løgtingslóg kemur í gildi dagin eftir, at hon er kunngjørd.
Kap. 1. Almennar viðmerkingar 

Løgtingslóg um eldsbruna o.a. er frá 1986 og er upprunaliga gjørd til føroysk viðurskifti. Hon var dagførd í 2006 við kapitli um tilbúgving og við minni broytingum aðrastaðni. 

Lógin tekur, og skal ætlandi taka, atlit at verandi samfelagi, bæði verandi støði og ta menning, ið skal vera á tilbúgvingarøkinum eins og á byggi- og anleggsøkinum.
Tørvur er á at gera neyvari orðingar fyri økið, har tað av og á hava verið sett spurnartekin við, hvat ein grein fevnir um, og t.d. har tað hava verið ógreiður um, hvussu lógin skal skiljast. Grundleggjandi er lógin óbroytt.
Flestu broytingar, sum tørvur er á, eru at kalla einans fyri at gera verandi orðingar meira beinraknar. Eisini fær Brunaumsjón landsins heimild at áseta reglur um eitt nú útgerð hjá sløkkiliðum, seta dygdarkrøv til byggitilfar og at góðkenna sløkki- og ávaringarskipanir, umframt at áseta reglur fyri innleggjarar viðv. sløkki- og ávaringar-, eldforðingarskipanum, gassupphitingarútbúnað o.t.

Tríggjar broytingar skulu takast fram, sum hava prinsippiellan týdning.
1. Skotið verður upp at nágreina heimildina til at seta nýtslubann. Eftir núverandi orðing  skal okkurt vanta, sum kann valda serligan eldsvanda. At ein bygningur ikki hevur nøktandi rýmingarleiðir, ella at rýmingarleiðin er forðað, er ikki nóg greitt fevnt av núverandi orðing. Tað skal ikki vera ivi um, at nýtslubann kann setast um so er, at fólk kunnu verða fangað og lata lív, orsakað av manglandi rýmingarleiðum v.m. Tí verður mælt til at gera orðingina greiðari.

2. Harumframt verður skotið upp at avtaka Brunaráðið. Orsøkin er, at Brunaumsjón landsins er partur í einum fakligum stovni og fakligum umhvørvi, Tilbúgvingarstovninum. Tí er ikki neyðugt at seta serliga uttanhýsis nevnd at ráðgeva í tí, sum Tilbúgvingarstovnurin sum slíkur er settur til.

3. Sum nakað nýtt verður skotið upp at veita heimild fyri at taka gjald frá byggiharra fyri serliga umsiting. Tað kann eitt nú vera í sambandi við, at Brunaumsjón landsins tekur sær serkøna vegleiðing í sambandi við viðgerð av serligum málum, sum víkja munandi frá galdandi byggiligu ásetingunum.

Kap. 2. Avleiðingar av uppskotinum

Fíggjarligar avleiðingar fyri land og kommunur
At Brunaráðið verður avtikið hevur sparandi ávirkan. Sum er, er Brunaráðið tó ikki virkið.

Heimildin at taka gjald fyri at viðgera serlig byggimál kann hava við sær stórar sparingar. Serkøn ráðgeving kann í framtíðini koma at snúgva seg um nógvan pening, um ikki heimild er at lata prosjektið sjálvt rinda fyri at velja serliga óvanliga bygging. Talan kann lættliga blíva um 100.000 kr. ella meir fyri eina verkætlan – tá hugsað verður um stórætlanir.

Uppskotið hevur ongar fíggjarligar avleiðingar fyri kommunur.
Umsitingarligar avleiðingar fyri land og kommunur
Uppskotið hevur ongar umsitingarligar avleiðingar fyri land og kommunur.

Fíggjarligar og umsitingarligar avleiðingar fyri vinnuna

Uppskotið hevur fíggjarligar avleiðingar fyri vinnuna, tá heimild verður fyri at áleggja byggiharra at rinda fyri serliga umsiting, eitt nú serkøna vegleiðing.

Uppskotið hevur ongar umsitingarligar avleiðingar fyri vinnuna.

Umhvørvisligar avleiðingar

Uppskotið hevur ikki avleiðingar fyri umhvørvið.

Serligar fíggjarligar, umsitingarligar ella umhvørvisligar avleiðingar fyri serstøk øki í landinum

Uppskotið hevur ikki við sær serligar fíggjarligar, umsitingarligar ella umhvørvisligar avleiðingar fyri serstøk øki í landinum.

Sosialar avleiðingar fyri ávísar samfelagsbólkar ella felagsskapir

Uppskotið hevur ikki við sær sosialar avleiðingar fyri ávísar samfelagsbólkar ella felagsskapir.

Avleiðingar í mun til millumtjóða ella altjóða avtalur og reglur

Uppskotið hevur ikki við sær avleiðingar í mun til millumtjóða ella altjóða avtalur og reglur.

Kap. 3. Serligar viðmerkingar
Til § 1, nr. 1

Verandi orðing í § 1, nr. 4 “ávaringarskipan hjá sløkkiliðinum” er ikki beinrakin og kann misskiljast sum, at hvør kommuna sær skal hava ávaringarskipan til endamálið, tekniska ella aðra.

Henda broyting sæst eisini aftur neyvari orðað í § 12, stk. 1 sum “tilkallingarætlan”, sum vísir, at talan er ikki um, at hvør kommuna skal útvega og gera tekniska tilkallingarútgerð, sum borgarin kann ringja til, men at kommunan hevur tilkallingarlista fyri sløkkiliðsmanningina og aðra tilkallingarætlan til serliga vandamikil støð.

Ávaringarskipanir og tilkallingarskipanir o.t. skulu umsitast væl og mugu virka fult nøktandi. Eftirlitið við hesum skal virka sambært skipanum og dygdarkrøvum, sum Brunaumsjón landsins ásetur ella kann góðtaka.

Við “ávaringarskipan” skal skiljast elektroniskar roykávaringar- og sprinklaraskipanir, sum sjálvvirkandi fráboða beinleiðis til vaktarstað hjá sløkkiliði. Tað er av týdningi, at tílíkar verða gjørdar, hildnar, royndar og kannaðar undir skipaðum viðurskiftum. Hetta eru tilkallingar, sum ikki fara gjøgnum alarmsentralin.

Við tilkallingarætlan skal skiljast tann mannagongd og tann manningarlisti, ið verður nýttur, tá ið ringt verður frá alarmsentralinum eftir sløkkiliði.

Til § 1, nr. 2

Orðingin “Landsstýrið” er broytt til “Landsstýrismaðurin”. Hetta er ein dagføring, sum er ein fylgja av skipanini av landsstýrinum.

Til § 1, nr. 3

Við at strika stk. 4 verður Brunaráðið avtikið. Orsøkin er, at Brunaumsjón landsins ikki longur er “undir” einum stovni, til dømis undir Landsverki, men er partur í einum fakligum stovni og fakligum umhvørvi, Tilbúgvingarstovninum.

Av hesum er ikki neyðugt at seta serliga uttanhýsis nevnd at ráðgeva í tí, sum Tilbúgvingarstovnurin sum slíkur er settur til.

Til § 1, nr. 4
§ 2, stk. 1 er broytt soleiðis, at orðingin “løgd undir ein landsstovn eftir landsstýrisins avgerð” er strikað til frama fyri eina dagførda orðing, sum er “skipað eftir avgerð landsstýrismansins”. Hetta er betri í samsvari við heildina í lógini, har talan er um, at bruna- og tilbúgvingarlógin nú verður umsitin undir Tilbúgvingarstovninum.

Til § 1, nr. 5

Sí viðmerking til nr. 2.

Til § 1, nr. 6
§ 3 umrøður skylduna hjá kommununi at hava sløkkilið. Heitið “vanligum virksemi” verður sett afturat, fyri at leggja dent á, at greinin ikki fevnir um óvanligt virksemi og, at talan er ikki einans um bygningar ella virksemi inni í bygningum, verkstøðum o.t. 

Óvanligt virksemi er t.d. drúgt stórt spreingiarbeiði ella annað, sum ikki er fevnt av sokallaðum vanligum og dagligum virksemi í kommununi. Kommunan hevur skyldu at hava sløkkilið til vanliga virksemið, vanliga bygging o.t.

Til § 1, nr. 7

Verandi orðing um felags sløkkilið verður strikað m.a. tí, at hon framman undan er í stk. 2 og 3. Ístaðin verður áseting um, at Brunaumsjónin kann gera reglur fyri tað minstuútgerð, ið má vera í eini kommunu við ávísum virksemi, og at tilsvarandi sløkkiliðsmanning má vera tøk.

Til § 1, nr. 8

Ásett verður sum nakað nýtt, at Brunaumsjónin kann áseta reglur fyri ta útgerð, sum serlig virki og serlig virksemi skulu hava sjálvi. Talan er um dømi, so sum flogvallir, tunlar, stórar oljugoymslur, inn- og útskipan av spreingi- og eldfimum evnum, stórar vandamiklar goymslur, bingjur (siloir), virksemi o.a., ið ger, at tørvur er á at hava tilbúgving út um tað, ein kommuna eigur at hava, sum samsvarar við tað vanliga dagliga virksemið hjá borgarunum.

Til § 1, nr. 9

“Landsstýrið” verður broytt til “Brunaumsjón landsins”, tí hetta er komið í rímiliga trygga legu, at størri kommunur hava brunanevnd. Tí er ikki longur neyðugt, at landsstýrið sum slíkt varðar beinleiðis av, at brunanevnd verður sett. Í praksis hava gjøgnum árini kommunur og Brunaumsjónin samskift sínámillum um hesi viðurskifti.

Til § 1, nr. 10

Í verandi grein er ikki tilskilað, at talan er um kommunala nevnd. Hetta er ein mangul. Rættari er at tilskila, at talan er um nevnd við borgarstjóra og 2 kommunustýrislimum, og at borgarstjórin er fastur formaður. Kommunan hevur ábyrgdina av sløkkiliðnum.

Til § 1, nr. 11

Broytta orðingin í stk. 4 ger verandi stk. 5 óneyðugt. Við kommunusamanlegging og meiri kommunusamstarvi og betri vegakervi enn fyrr, eru samstarvsavtalur í einum “sløkkiøki” til fyrimuns, hóast talan er um hvør sína kommunu. Dømi eru Vestmanna – Válurin og Sandavágur – Miðvágur, ið kunnu nevnast í hesum sambandi. Tórshavnar kommuna er eitt sløkkiøki við fleiri sløkkiliðsstøðum (brandstøðum og manningum). Nýggja stk. 5 er áseting um felags brunanevnd, tá kommunur hava felags sløkkilið, og er eitt framhald og ein tilskundan um samstarv millum kommunur, og er innan fyri endamálssetningin um at hava vælvirkandi sløkkilið.

Til § 1, nr. 12 og 13

Í § 5, stk. 1, litra e og f verður nú beinleiðis víst á, at kommunur skulu hava atlit at vælvirkandi tilkallingar- og uppmøtingarskjótleika hjá sløkkiliðnum. Litra f er nýtt.

Við fráboðanarhátti skal skiljast fráboðanarskipanin, har borgarar kunnu boða alarmsentralinum frá um møguligar skaðahendingar. Við tilkallingarhátti eftir sløkkiliðnum skal skiljast, at eisini skal tilskilast í brunasamtyktini, hvussu sløkkilið verða tilkallað, og hvussu tílíkt kann skipast á best møguligan hátt.

Nýggja pkt. h “minstu uppmøtingatíðir” er fyri at kunna meta um uppmøtingartíðina at koma á skaðastaðið.

Tað er ein mangul ikki at hava møguleikan at áseta, hvussu uppmøtingartíðirnar skulu vera. Í sambandi við tunnilstilbúgvingar eru kortini ásettar minstu uppmøtingartíðir. Tílíkar tíðir kunnu tilskilast í brunasamtyktini. Uppmøtingartíðin, roknað frá boðgeving á alarmsentralinum, er sett saman av 

1. boðsmóttøku til uppmøting á brandstøðini, 

2. koyring á skaðastaðið, 

3. klárt til “álop” (vatn á slangunum frammi við skaðastaðið).

Til § 1, nr. 14

Nýggja ásetingin heimilar eftirliti við, at málsetningarnir í brunasamtyktini sambært lógini verða náddir. 

Í brunasamtyktum verður ásett m.a., hvussu setningur og umstøður hjá manning og útgerð skal vera. Eitt vanligt punkt í brunasamtyktunum er brandpostar. Tað er tørvur á at tilskila beinleiðis, at eftirlit skal vera við brandpostum sum sløkkiútgerð. Útbúgvingar, dagføringar m.a. viðv. manningarlistum hava eisini tørv á at koma undir beinleiðis tilskilað eftirlit. Hetta hevur týdning, tí sløkkiliðini mugu roknast sum grundtilbúgvingin, tá skaðahendingar koma fyri. Ætlandi skal Brunaumsjón landsins kunna koma at “vitja” á fundum hjá brunanevndum ella á kommunustýrisfundum í kommunun uttan brunanevnd, tá sløkkiliðsmál eru til umrøðu.

Til § 1, nr. 15

Greinin viðvíkur setan av manning til sløkkilið, og broytingin leggur orðið “samsýning og” afturat. Hetta tí verandi orðing ikki er nøktandi longur. Við víðkaðum samstarvi millum kommunur og kommunusamanleggingum er tørvur á at viðgera bæði arbeiðssetning og samsýning fyri brunaumsjónarmenn og manningina annars.

Til § 1, nr. 16

Í greinini er “orðingin “Landsstýrið” strikað, og “Landsstýrismaðurin” sett ístaðin. Hetta er ein dagføring, sum gongur aftur í teimum greinunum, har broytingar koma fyri. Sí eisini viðmerking til nr. 2.

Núverandi orðing, kommunan “ber útreiðslurnar” av útbúgvingum fyri sløkkiliðsmanningar, er stirvin. Ístaðin er orðingin “luttekur í útreiðslunum” sett inn til tess at hava møguleikan, at kommunurnar ikki altíð skulu álíknast fult og heilt gjald fyri kostnaðin av at hava og reka brandskúlan, sum nú er í menning, og sum landið eigur og rindar fyri. Í tilbúgvingarligum sambandi koma sløkkiliðsmanningar, einamest leiðarar, at skula taka útbúgving, sum ikki einans fevnir um kommunalu sløkkiskylduna, men eisini tilbúgving generelt. Fyri at kunna skilja ímillum beinleiðis grundleggjandi sløkkiliðsútbúgving, og útbúgving í breiðari merking, er orðingin “luttekur í útreiðslunum” nýtt. Eisini rúmar hetta møguleikar, at stovnsettur verður ein tilbúgvingarskúli, har landið rindar ein ávísan part av rakstri, haldi og frálæruni.
Tað er vanligt, at ein statur rekur og rindar tilbúgvingarskúlar, skrivar lærubøkur og heldur frálæruførleika, ið skal mynda landsins tilbúgving. Kommunurnar rinda tá fyri útreiðslur, ið manningin beinleiðis er fyri.
Til § 1, nr. 17

Verandi grein er ikki serliga beinrakin. Tí verður skotið upp at nevna beinleiðis, hvat ansast skal eftir í sambandi við útvegan av útgerð.

Galdandi lóg greinar ikki, hvørja dygd sløkkiliðsútgerð skal hava. Her er broyting gjørd soleiðis, at nú ber til at áseta eitt ávíst minsta dygdarstøði. Rættari er at nevna bæði slag av útgerð (sløkkiútgerð í stk. 1 og persónlig útgerð í stk. 2.), og at útgerðin má hava eina ávísa dygd.

Til § 1, nr. 18

Stór menning hevur verið í persónligu verjubúnunum til sløkkiliðsmanningar. Nú er møguleiki at seta minstukrøv til klæðir, andadráttsútgerð o.a. 

ES-reglur eru at vísa til, ið lýsa góðkenningar fyri klæðir, samskiftisútgerð, brandpostar og útgerð annars til sløkki- og bjargingarnýtslu o.a.

Til § 1, nr. 19 

Orðingin “tilkallingarætlan” í staðin fyri “tilkallingarskipan” ger greinina greiðari við at “tilkallingarætlan” skal skiljast sum tilkallingarlisti við sløkkiliðsmanningini og tilkallingarætlan til serlig støð.

Tilkallingarætlanin skal vera í samsvari við mannagongdir innan tilbúgvingarbygnaðin og skipanir hjá m.a. politinum. Tilkallingarætlan er rættari umseting frá upprunaligu donsku orðingini í lógini, sum var “plan for alarmering”.

Til § 1, nr. 20

Ásetingin um, at telefonverkið skal vera til hjálpar, tá ið boðað verður frá eldi, og áseting av reglum í hesum sambandi, verður strikað.

Til § 1, nr. 21 

Orðingin er broytt soleiðis, at tað ógreiða heitið “brunastaðnum” er broytt til ta breiðari merkingina “innara skaðastaðnum”, sum fevnir um bæði eldsbruna, vandamikil evni, og dálkingar í tí sambandi, og sum ikki kemur í fløkju við heimildirnar hjá politinum.

Til § 1, nr. 22

Stk. 3 fær tað beinleiðis heitið “Brunaumsjónarmaðurin” í staðin fyri “Hann, ið hevur ræðið á brunastaðnum”.

Til § 1, nr. 23

Sí viðmerking til nr. 2.

Til § 1, nr. 24

Stk. 1. Royndir hava víst, at verandi orðing er ikki nóg greið við einans at nevna virkir í sambandi við at viðgera evni, sum koma undir hesa greinina. Vandamikið virksemi kann eisini fara fram í sambandi við “handfaring” og “á støðum”, so sum havnaøkjum og í goymslum. Evni, talan kann vera um, eru luftevni, so sum acetylen, gass og olja- og bensin (goymslur og sølur - útflýggingarstøð), spreingifør evni – eisini fýrverk - og annars serliga eldfør evni.

Dagførdu orðingarnar eru fyri at lýsa, at greinin veruliga fevnir um vandamikið virksemi.

Stk. 2. Sum nú er, eru ógreiðar og ikki dagførdar flokkingar fyri eitt nú fýrverk. Fýrverk verður eisini handlað og umskipað á “støðum” og ikki í bygningum.

Goymslur í bingjum ella bingjuvognum - trailarum - akførum koma eisini undir hesi atlit viðvíkjandi handfaring.

Verandi virki, fevnd av hesi grein, kunnu koma undir somu ásetingar.

Tilskilaðu dagføringarnar eru fyri at lýsa, at greinin veruliga fevnir um serligt vandamikið virksemi, tilvirking, handfaring, flutning o.t.

Til § 1, nr. 25

Verandi orðing í greinini hevur ikki verið heilt greið, tá talan er um, hvat hon neyvt eigur at fevna um. 

Tað verður nágreinað, at ásetingin fevnir um bæði nýggjar og verandi bygningar, at tey tiltøk, sum kunnu setast í verk eru bæði rakstrarlig og byggilig, og at ásetingin eisini fevnir um handilsdeplar, dagstovnar og goymslur við eldførum tilfari.
Orðingin “har serligur vandi er fyri eldi” er broytt til “har serligur trygdarligur vandi kann vera orsakað av eldi” fyri at náðgreina, at orðingin ikki bert vísir til bygningar v.m., har tað er serligur vandi fyri, at eldur kemur í, men har tað kann vera serligur trygdarligur vandi, um eldur kemur í.


Broytta orðingin er ætlað at vísa til, at atlit skulu takast at trygd brúkaranna og at tryggja serligar bygningar og serlig virði o.t. Greinin fevnir um verandi og nýtt virksemi, bygningar o.a.

Í sambandi við verandi- og nýbyggingar og tilknýtt virksemi, skal metast um og tryggjast, áðrenn byggiloyvi verður givið, at brunatrygdarlig og fólkatrygdarlig atlit eru hildin, og áðrenn bygging ella mannverk verða tikin í nýtslu, skal fáast góðkenning ella sokallað nýtsluváttan.

Umframt at áseta generellar brunatrygdarligar byggireglur, kann Brunaumsjón landsins seta krøv ella gera sokallaðar tekniskar serfyriskipanir, rakstrarreglur og vegleiðingar fyri m.a. óvanligar, stórar, opnar bygningar ella serligar nýtsluflokkar, so sum óvanligar skúlar, deplar til fjøltáttaða nýtslu, handilshús, størri áskoðarapláss, tjaldingarpláss, bátastevnur, timburhandlar, plastvirkir og mjøl- og fóðurvirkir, stórar vørugoymslur o.a., sum ikki verða gjørd eftir almennu krøvunum um brunatrygd (fyri tíðina KBB 99).

Umframt kendar nýtslur og bygningsflokkingar o.a., eru serligar byggingar og nýtslur, m.a. varðhaldshús, serlig sjúkrahús, mannverk, so sum tangar til bensin og tungolju o.t., ymisk gass, og tunlar soleiðis háttað, at tey ikki rúmast undir vanligum reglum og mugu tí koma heilt ella lutvíst undir hesa grein og ásetingar í serfyriskipan, ella eina meting í sambandi við málsviðgerð sambært hesi grein.

Nýggju og broyttu orðingarnar í stk. 1 og 2 eru fyri, at greinin greitt vísir á, at talan er um brunatrygdarlig atlit sum heild. Hetta er frammanundan umrøtt í viðmerkingunum til § 22 í verandi lógargrein. Nú verða orðingar sum “ný- og verandi bygningum” beinleiðis nevndar í greinini.

Møguleiki verður at gera reglur fyri útitiltøkum, so sum samkomu við fólkafjøld úti ella í serligum tjøldum, festivalar, tjaldingarlegur, bátastevnur og tílík tiltøk, sum vanliga verða roknað sum afturvendandi- ella fyribils virksemi.

Til § 1, nr. 26

Skotið verður upp at náðgreina heimildina hjá landsstýrismanninum at áseta, nær brunamyndugleikar skulu sýna bygningar o.a. 

Orðið “brunaumsjónarmaður” verður broytt til “Brunaumsjón landsins”.

Heitið brunaumsjónarmaður verður nýtt um kommunalar brunamyndugleikar. Kommunalir brunaumsjónarmenn sýna tó ikki sjálvir. Kommunalir brunaumsjónarmenn hava bara sløkki- og bjargingaruppgávuna sum ábyrgd.

Um kommunur sýna, so er tað byggideildin, ið sýnar, um treytir í byggiloyvinum eru hildnar.
Ein kommuna kann sýna tað hon vil uppá settar treytir í sambandi við byggiloyvi (egineftirlit). 

Brunaumsjónin er tað óhefta sýnið.
Brunaumsjón landsins sýnar í dag serligar bygningar, rakstur, virksemi o.a., sum er fevnt av §§ 21 og 22, sum ásett í galdandi § 24, stk. 2. Tá Brunaumsjónin sýnar bygningar o.a., eigur kommunali brunaumsjónarmaðurin at vera við Brunaumsjónini, fyri at hann skal kenna sínar bygningar, sum hann skal sløkkja og bjarga í, sum eisini ásett í reglugerð fyri brunaumsjónarmenn.
Skotið verður upp at broyta skipanina soleiðis, at lógarásetta sýnið, sum í dag er ásett í § 24, stk. 2 frameftir bert skal fevna um bygnignar v.m., sum eru fevndir av § 21. Lógarásetta sýnið skal ikki fevna um bygningar o.a., sum eru fevndir av § 22. Í staðin er ætlanin, at landsstýrismaðurin við kunngerð sambært § 24, stk. 1 skal áseta, í hvønn mun bygningar, sum eru fevndir av § 22, skulu sýnast.

Tá sýn verður ásett í kunngerð, eigur atlit at takast til m.a. stødd á bygningum og tal av brúkarum.

Nøkur dømi kunnu nevnast um bygnignar o.a., sum sýnsskylda eigur at verða sett fyri:

1. bygningar, goymslur, virkir, høli og støð við virksemi í sambandi við -

a. sjúkra- og heilsurøkt til fleiri enn 5 fólk (m.a. óhjálpin fólk), undirvísing til fleiri enn 10 fólk, gistingar til fleiri enn 10 fólk, dagstovnar, barnagarðar o.t. til fleiri enn 10 fólk, 

b. samkomuhald inni og úti til fleiri enn 50 fólk, skrivstovuvirksemi til fleiri enn 50 fólk, 

c. handilshøli størri enn 150 m2, bilahús størri enn 200 m2, tjaldingarpláss størri enn 200 m2,

2. stevnur, størri samkomuhald við tónleika- ella ítróttaframførslu, tjalding og tjøld til samkomuhald úti sum inni, bátastevna við fleiri enn 25 bátum í trunka,
3. oljugoymslur.
Brandsýn hevur til endamáls, at krøv - sum eru galdandi ella galda fyri virksemi, bygningar, høli, goymslur, nýtslur, tiltøk o.a. - verða hildin til tess at forða fyri, at eldur kyknar, eldur breiðir seg, at fólk og fæ kunnu koma ella koma í vanda, at eldforðingar, rýmingar- og bjargingarviðurskifti eru nøktandi, um eldsbruni skuldi tikið seg upp.

Somuleiðis er endamálið at sýna vandamikið virksemi, goymslur o.a., at skaði, dálkingarvandi o.t. kunnu fyribyrgjast, og at neyðugar viðlíkahalds- og ávaringarskipanir eru virknar og kunnu handfarast.

Brandsýn skal, um gjørligt, fara fram við vegleiðing og grundgeving, til tess at vekja fatan fyri galdandi reglum og mannagongdum og endamálinum við teimum. 

Tá sýnsskylda verður ásett í kunngerð, so verður eisini møguligt at seta nýtslubann eftir § 24, stk. 3 í lógini, um so er, at okkurt kann valda serligan trygdarvanda.
Til § 1, nr. 27

Stk. 2 er broytt soleiðis, at øll tilvísingin til bygningar, fevndir av § 22, er strikað. Víst verður í hesum sambandi til viðmerking omanfyri nr. 26. Eisini eru orðingarnar broyttar soleiðis, at tær samsvara betur við orðingarnar í § 21. Tað eru bert bygningar, sum koma undir § 21, sum eru fevndir av tí lógarásetta regluliga sýninum. Landsstýrismaðurin kann tó áseta sýn fyri aðrar bygningar eftir § 24, stk. 1.

Tá sýnað verður, kannar Brunaumsjón landsins eisini tekniskar skipanir, sum skulu vera virknar fyri, at tað ávísa virksemið verður rikið trygt. Talan kann vera um roykávaringar- og sprinklaraskipanir og t.d. eldforðingarskipanir (sjálvvirkandi hurðaafturlatingar, roykventilasjón o.a), sum er fortreyt fyri loyvda virkseminum. 

Eisini verður kannað, um óhóskandi virksemi, órudd og forðingar gera seg inn á fólkatrygdina ella trygdina sum heild.
Til § 1, nr. 28

Ásetingin gevur eftirlitsfólkinum heimild at seta nýtslubann. Treytin fyri at seta nýtslubann er, at eftir verandi orðing “at okkurt vantar, sum kann valda serligan eldvanda”. Orðingin er ógreið og hevur verið fatað á ymsan hátt. 

Tí verður sett tann, eftir endamálinum, greiðari orðingin ”okkurt kann valda serligan ”trygdarvanda” sum fevnir um brunavanda, og í heila tikið, at eitt nú rýmingarviðurskifti ikki eru nóg greið, er forðað ella mangla heilt ella lutvíst, samanborið við tað, sum brunatrygdarligu byggireglurnar áseta í sambæriligum førum ella, at ov nógv fólk eru inni, at ósambæriligt virksemi fer fram í sambandi við eitt nú samkomuhald, serligan handil, framsýning o.t. At høli eru óhóskandi til nýtsluna hevur eisini atlit til, at sjón- hoyrna- rørslu- ella sinnisbrekað eru undir tryggum umstøðum. Talan kann eisini vera um trygdarvanda í sambandi við, at kravdar brunatrygdarligar skipanir, t.d. sprinklaraskipan ella annað, sum er ein fortreyt fyri, at trygdarstøðið er hildið, ella at út- og neyðljós mangla heilt ella lutvíst.
Talan kann vera um trygdarvanda m.a., tá útgonguøki mangla, neyðútgongd, sundurskiling, verja um rýmingarleið ella trappur eru ónøktandi, forðingar eru, ógreiðar rýmingarleiðir, ov smalar rýmingarleiðir, ella at skelti og ljós til rýmingarleiðir eru ónøktandi, vandamikil nýtsla, ov stórt fólkatal, óhóskandi bygningur til nýtsluna, virksemi uttan loyvi. Tá skal eftirlitið krevja ábót gjørda beinanvegin á staðnum. Til dømis at lata eina hurð upp, meðan eftirlitið er til staðar.

Í hesum sambandi kann sum nevnt eisini talan vera um vandamikla nýtslu, ov stórt fólkatal ella annað, ið ikki er sambært givnum loyvi. Manglandi rýmingarleiðir og forðaðar rýmingarleiðir er serligur brunavandi ella brunatrygdarligur vandi.

Endamálið við greinini er, at bygningur, høli, virksemi skulu vera trygg fyri starvsfólk og brúkaran (ymsar brúkaraflokkar) at vera í, um vandastøða skuldi tikið seg upp.

Ber ikki til at gera ábøturnar á staðnum, skal virksemið, ið kann ávirkast av trygdarligum manglum steðgast heilt ella lutvíst.

Sama er galdandi viðvíkjandi t.d. ófullfíggjaðum tekniskum innleggingum (“brunatrygdarligar skipanir”) til brunaverju og annað, ið er mótroknandi treyt fyri t.d. givnar slakingar í sambandi við nýtsluloyvi (byggiloyvi) fyri einum bygningi ella fyri eini nýtslu í heila tikið.

Til § 1, nr. 29

Broytingin hevur ta áherðsluna, at kravdar ábøtur, ið hava minni týdning, skulu eisini gevast skrivliga.

Til § 1, nr. 30

Verandi orðing um skrivliga sett forboð er ikki greið viðvíkjandi raðfestingini um, hvat hevur størri týdning, hvørt eigarin skal hava skrivlig boð fyrst, ella at vandamikið virksemi og fólkatilhald o.t. verður steðgað. Okkara royndir eru, eins og í grannalondunum, at hesi bæði atlit eru ósambærilig. 

Tað ber ikki til at krevja eina rýmingarleið í samkomuhøli upplatna, og um hon ikki kann latast upp beinanvegin, so at skula fáa fatur á nevndarformanni (eigara av virkseminum) m.a skrivliga, um talan síðani eigur at verða um nýtslubann her og nú í sambandi við trygdarmanglar.

Forboð skulu boðast eigaranum ella øðrum, sum varða av nýtsluni, tó treytað av, at hetta ikki forðar fyri endamálssetninginum í stk. 3, sum er fólkatrygdin hjá brúkarunum, viðskiftafólki, børnum o.t. Brúkarar við ymsum førleika, ella avvarðandi, hava rætt til at rokna við, at bygningar, virksemi, tilhald, almen tilgond høli av ymsum slagi, og tiltøk annars, verða hildin og rikin undir umstøðum, sum lúka støðið fyri alment galdandi ella lógligar trygdarligar ásetingar.

Nýggja orðingin sigur, at fyrra raðfestingin er, at vandavirksemi steðgar. Síðani skulu eigarar, nevnd, o.o. skrivliga kunnast um tiknar avgerðir – skjótast gjørligt. Ikki hinvegin.

Sum avvarðandi fyri eitt ávíst virksemi roknast ikki einans stjóri, kommunustjóri, nevndarformaður, uttan eisini eigari, leigari, brúkari, rakstrarleiðari, trygdarvørður, starvsfólkaleiðari, starvsfólk, innanhýsis húsavørður hjá virkinum ella tílíkum við tilknýti til virksemið.

Forboðsheimildin er til at verja trygdina hjá brúkarunum. Í førum har t.d. hvørki eigari, leigari, stjóri o.o. eru at hitta ella til at koma í samband við, meðan átrokandi er at taka avgerð orsakað av trygdarumstøðunum, gongur fólkatrygdin hjá brúkarunum framum.

Ein kommuna kann vera viðgeri, loyvisgevi, eigari og brúkari í sama máli.

Til § 1, nr. 31

Stk. 3. Økt teknisk útgerð til “óvanliga” bygging, stórir bygningar og høli, og tjøld til fólkasamkomu, tunlar til fólkaferðslu verður treytað av, at reglur eru fyri dygd av tilfari, somuleiðis er støðugt tørvur á størri og minni dagføringum av teimum. Tí verður mælt til, at Brunaumsjónin fær heimild til at seta slík dygdarkrøv og seta reglur um útgerð, uppseting, viðlíkahald av skipanum. Tilkallingar- og fráboðanarskipanir krevja neyvt rakstrarhald, góðan førleika at handfara og dygdargóða og trygga staðseting. Tørvur er eisini á at leggja tílíkt í karmar í serfyriskipanum, sum krevja skipanirnar at vera álítandi. Hetta eru reglur, tekniskar ásetingar, sum liggja uttan fyri vanligu kunngerðina um brunaverju og brunatrygd.

Bygningar, sum ikki “rúmast” innan fyri vanligar byggireglur (fyri tíðina KBB 99), skulu oftast stakviðgerast. Tá skal atlit havast fyri serligum mannagongdum viðvíkjandi vanda- og nýtslulýsingum, og hvussu fyribyrgingar- rýmingar- og trygdarviðurskifti annars verða nøktað og umsitin. Serfyriskipanir kunnu gerast um tílíkt.
Í rakstrarreglum verður m.a. ásett, hvussu innanhýsis verður umsitið við fólkatali, borð- og stólauppstilling, rýmingarleiðum, nýtslu, tekniska útgerð, og vanlig eftiransing, at brot ikki er á galdandi reglur, og eftirlit er við útgerð og trygdini annars. Rakstrarreglur eru útgreiningar fyri hvørjum umstøðum virksemi ella samkomuhald verða hildin.

Innleggjarar viðv. sløkki-, ávaringar-, eldforðingarskipanum, gassupphitingarútbúnaði o.t. kunnu
taka allýst serskeið um installering av m.a. brandalarmsentralum við signalyvirføring til vaktsentral. Her tosa vit um fólk, sum taka serskeið í uppseting av eldávaringartólum.

Í dag hava summir innleggjarar førleika at seta upp eldávaringartól, og ynskja teir skrivað og skipað viðurskifti á hesum øki. Tí verður skotið upp, at Brunaumsjónin kann áseta reglur fyri slíkt virksemi.
Fakliga støðið á Brunaumsjónini skal vera breitt og so dygdargott, at førleiki er at umsita lógina viðvíkjandi tilbúgving, sløkkiliðshald, viðkomandi reglugerðir, og byggivirksemi, ið fevnir um vanliga sum óvanliga bygging og anlegg. Førleiki skal eisini vera at tilevna neyðugar fakligar reglur av ymsum slagi.

Til § 1, nr. 32

Skotið verður upp at veita heimild fyri, at gjald verður tikið fyri serliga umsiting. Serlig stór og drúgv mál kunnu krevja heilt serliga fakliga viðgerð, sum serlig ráðgevandi verkfrøðingastova má vera við at greiða. Har ein “byggiharri” setur tílíkt í verk, er tilskilað heimild hjá landsstýrismanninum at taka avgerð um, at “byggiharrin” eisini luttekur í eykaútreiðslum, ið kunnu tyngja munandi um í játtanini hjá viðgerandi myndugleikanum. Hetta er vanligt í grannalondunum.

Antin kann Brunaumsjónin taka gjald frá umsøkjara/byggiharra fyri drúgva málsviðgerð, og ella kann hon taka sær serkøna vegleiðing, ið byggiharri skal gjalda fyri.

Higartil hava ikki verið mál, sum Brunaumsjón landsins ikki hevur kunna greitt innan fyri verandi fakliga vitanarstøðið.

Til § 2
Áseting um gildiskomu.
Fiskimálaráðið, dagfesting

Jacob Vestergaard

